
«Rösslis pil Luis da Schlans ed ina Rayon»
«Hinter dem Bahnhof», il nov cudesch dad Arno Camenisch

DA RICO FRANC VALÄR

■ Cun ses cudesch Sez Ner, publitgà
l’onn passà, ha il giuven scriptur
Arno Camenisch da Tavanasa gì in
enorm success naziunal ed interna-
ziunal. Sez Ner, quai èn enfin oz pas-
sa 3000 cudeschs vendids, pliras
dunsainas recensiuns, radund 100
prelecziuns en ed ord pajais, tra-
ducziuns en 10 linguas ed in cudesch
auditiv legì da l’autur. A partir da
schaner 2011 vegn preschentada ina
versiun dramatisada da Sez Ner en
divers teaters svizzers. L’emna pas-
sada è apparì cun «Hinter dem Bahn-
hof» l’emprim cudesch da l’autur en
lingua tudestga. Davos la staziun è il
vitg, davos la staziun è in mund. Il
mund d’in buob, da ses frar, da ses
cumpogns e da sias cumpognas. Il
buob è quel che quinta il cudesch, el
observa quai che schabegia en ses vitg,
observa ils creschids, observa las be-
stgas, observa las marottas, las disas, ils
plaschairs e displaschairs da la glieud.
Il vitg cun 25 chasas e 42 abitants è ses
univers. El enconuscha tut la glieud,
mintga chasa, mintga giassa, mintga
curtin. Il raquint dal buob avra al
lectur creschì in spazi per reflectar da-
vart il passar dal temp e da la vita, da-
vart l’acquisiziun e la perdita d’ina «pa-
tria», davart la convivenza en in cumin,
davart la bellezza e la crudelitad d’ina
uffanza passentada en ina val munta-
gnarda. La lingua intuitiva, selvadia e
maschadada dad Arno Camenisch inti-
mescha e sforza da sa fatschentar cun
ils cunfins fluents tranter lingua scrit-
ta e lingua discurrida e tranter ru-
mantsch e tudestg.

«In der Kirche neben dem Pfarrer ste-
hen zwei Ministrants. Das sind Schual-
bürstlis, die weisse Röcke an haben und
weisse Pantofflas. Um die Hüfte haben
sie einen Kälberstrick, daran kann der
Pfarrer sie zurückhalten, wenn einer der
Ministranten abhauen will. Er kann sie
auch mit dem Kälberstrick am Stuhl an-
binden oder mit ihnen spazieren gehen
nach der Mess wie mit dem Fido. Die

Ministrants müssen dem Pfarrer seine
Sachen tragen. Sie halten ihm sein Buch,
wenn er daraus Lieder singen will, und
sie tragen Kerzen, weil der Pfarrer ein
Kerzenmensch ist. Manchmal tragen sie
sogar die Rauchmaschina, wo der Pfar-

rer brennende Cigarettas drin hat. Das
Wichtigste ist aber, dass sie dem Pfarrer
die Guezlis bringen und das Schnäpsli
im Goldgeschirr. Der Tat will, dass wir
Ministrants werden, wenn wir dann in
die Schule müssen. Einer von euch zwei

muss später sovieso mal ins Kloster und
wird Bruadar.»

Da sugus, moonboots e zigüners
Il buob da var tschintg u ses onns ans
introducescha plaun a plaun en ses
mund. Nus ans accurschain ch’i sa
tracta d’in vitg sursilvan dals onns
1980. Las chasas, ils heustalls, las gara-
schas, la staziun, il Kiosk, l’Usego ed
il restaurant Helvetia s’empleneschan
cun persunas e destins: Il tat che fabri-
tga in rastels en dudesch minutas e bai-
va adascus ses schnaps. La Fraurorer da
Cuira che na discurra betg rumantsch
ed è responsabla per ils flasters ed il vi-
tamerfen. La Marina, la vischina talia-
na che lavura nair e porta faziels colu-
rads. La Fonsina, la dunna dal Giaca-
sep ch’è en speranza e na po betg par-
turir. Il Gion Bi, il poet dal vitg che
porta in mantel ed ina tastga da pel da
sia mamma barmira. La dunna Muoth
che na periclitescha cun sia moda da
conduir ses VW Cäfer mo sia durvella
mabain l’entir cumin. Il Tini Blutt che
stat niv sin balcun cur che la glieud tur-
na la dumengia da messa.

En il raquintar innocent e direct dal
buob na datti naginas valitaziuns. Ca-
tegorias sco bun e mal, bel e trid appar-
tegnan al mund dals creschids. L’uffant
quinta mo quai ch’el vesa e pensa, el
n’idealisescha ni il vitg muntagnard ni
l’uffanza. Las smanatschas e las strofs
fan part da ses quotidian precis sco il
mal ils dents, la mort dal tat, il pa-
vlar cunigls, il cuppar bestgas, il deco-
rar il pignol ed il viagiar cun il tren a
Cuira.

Leger lingua discurrida scritta
Tant la lingua insolita sco era il ritmus
e la melodia dals texts dad Arno Came-
nisch èn vegnids ludads da blers criti-
chers da litteratura. Cun «Hinter dem
Bahnhof» èsi gartegià al giuven autur
da sviluppar vinavant sia lingua littera-
ra. Il cudesch è baingea scrit en tudestg,
dentant sa tracti en sasez plitost d’ina
lingua maschadada tranter tudestg da
standard, dialect svizzer tudestg e sur-

silvan. La lingua nascha en l’ureglia dal
narratur, dal mattet che na sa betg anc
scriver e n’enclegia betg anc tut ils pleds
ch’el auda. Per survegnir biscuits da
schuldads dumondan el e ses frar
«händsibiscuits», quai che mussa clara-
main che la frasa tudestga n’è betg
transparenta als lumpazs.

Il pli ferm en egl areguard la lingua
da «Hinter dem Bahnhof» dattan ils
substantivs tudestgs marcads cun ina
pronunzia u cun ina desinenza ru-
mantscha: «Gurcas», «Cäfic», «Schrub-
zvingas», «Pfluoc», «Ohrawärmers».
Tar quests pleds sa tracti evidentamain
da germanissems ch’ins dovra cun dis-
currer rumantsch. Il fascinant è che
precis ils germanissems irritants or da
perspectiva rumantscha daventan en il
text tudestg ils rumantschissems, vul
dir ils pleds che irriteschan ils lecturs
da lingua tudestga perquai ch’els èn
marcads dal contact linguistic tranter il
rumantsch ed il tudestg.

Cun sa concentrar sin la lectura pon
quests pleds e lur grafia insolita irritar.
Sch’ins prova dentant da refar cun le-
ger il process dal scriver a l’inversa, vul
dir da transfurmar quai ch’ins legia en
insatge ch’ins auda, pon ins giudair la
plaina bellezza, comica e valur littera-
ra da quest text.

A la fin dal cudesch chamina il
buob or da ses vitg. Cur ch’el guarda
enavos è ses vitg svanì. Cun il vitg sva-
neschan era l’Adolfdallamaria, la Fon-
sina, la Tatta ed il Tat, la Fraurorer, il
Luis da Schlans, il Gionclau, il Toni-
maissen e tut ils auters … Il vitg exista
damai mo tranter la cuverta dal cu-
desch, la dumonda davart aspects
autobiografics daventa insignifitganta,
tut è naschì en la fantasia. Ma las re-
gurdientschas nutreschan la fantasia e
pussibiliteschan a quella da stgaffir
munds imaginads che sveglian en
mintgin da nus puspè atgnas regur-
dientschas …

Arno Camenisch, Hinter dem Bahnhof,
Chasa Editura Engeler, 95 paginas, 25 francs.
Da retrair tar l’autur (www.arnocamenisch.ch)
u en mintga libraria.

L’emna passada è apparì cun «Hinter dem Bahnhof» l’emprim cudesch dad
Arno Camenisch en lingua tudestga. FOTO M. HARTMANN

■ MUSTÉR

Concert digl Orchestra della Svizzera italiana
(anr/hh) Dumengia, ils 15 d’uost 2010 al-
las 17.00 ha liug ella baselgia parochiala s.
Gions a Mustér in concert dall’Orchestra
della Svizzera italiana. Suenter 2009 ei quei
gia la secunda ga ch’ella concertescha el
vitg claustral. La «Orchestra della Radiote-
levisione della Svizzera italiana» ei vegnida
fundada igl onn 1935. Dapi lu eis ella ve-
gnida dirigida da pliras persunalitads sco
Ansermet, Stravinskij, Stokowski, Celibi-
dache e Scherchen. Plinavon han ils re-
sponsabels digl orchester adina puspei col-
laborau cun enconuschents cumponists
sco Mascagni, R. Strauss, Honegger, Mil-
haud, Martin, Hindemith e dacuort era
cun Berio, Henze e Penderecki. Dapi 1991
senumna el Orchestra della Svizzera italia-
na e dapi lu sepresenta el regularmein era
egl exteriur. Aschia ei igl orchester staus
d’udir ils davos onns a Vienna, Amster-

dam, St. Petersburg, Paris, Milaun e Salz-
burg. Avon diesch onns ei ina stretga col-
laboraziun cun Alain Lombard vegnida
lantschada. Igl emprem ha quel giu la rol-
la da directur e dapi 2005 eis el directur
d’honur digl orchester. Il mument attila igl
orchester l’attenziun d’enconuschents di-
recturs e solists. Entgins dad els sepresen-
tan adina puspei ella formaziun, sco per
exempel Martha Argerich, AlexanderVeder-
nikov ni era Heinz Holliger. Dapi dus onns
regia era ina stretga collaboraziun cun
Mikhail Pletnev sco directur hospitont. Il
concert a Mustér sespleiga el rom d’ina re-
tscha da concerts ch’igl orchester dat que-
sta stad. Sco solist(a)s ein d’udir Zora Slo-
kar al cornet ed Alberto Biano al fagot.
D’udir ein ovras da Gioachino Rossini,
François Devienne, Piotr Illic Caikovskij e
Bela Bartok.

■ FALERA

Musica cameristica en baselgia da s. Rumetg
(anr) El rom dils concerts da stad da
Falera ha liug dils 6 entochen ils 8
d’uost 2010 ella baselgia da s. Rumetg
in pign festival cun musica cameristi-
ca. L’avertura da quel vegn fatga ven-
derdis, ils 6 d’uost cun igl ensemble
«Ars Amata» da Turitg. Il program
cumpeglia musica a corda da Brahms e
Dvorak. La sonda sera vegn il festival
cuntinuaus cun ovras da clavazin.

D’udir ei il pianist svizzer da renum in-
ternaziunal Oliver Schnyder cun ovras
da Chopin e Schumann. La dumengia
eis el d’udir aunc ina ga, lu en collabo-
raziun cun il quartet turitges «Amar».
Lu vegnan interpretadas ovras da Beet-
hoven e Schumann.

Ulteriuras informaziuns davart ils arranscha-
ments pon era vegnir retratgas dalla pagina
d’internet www.sommerkonzertefalera.ch.

Cup Stretga a Breil
■ Il club da tennis Breil-Vuorz ha en-
vidau dacuort a siu turnier tradiziu-
nal. Sco usitau ils davos onns ei la
participaziun deplorablamein era
uonn ida anavos e mo 19 giugadurs,
la gronda part ord la regiun, han dau
suatientscha a nies invit. Suenter
treis jamnas da bellezi’aura ei quella
gest semidada il di dall’entschatta dil
turnier. Aschia han ils emprems giugs
saviu entscheiver pér la sonda allas
13.00 uras. Quei ha denton, muort la
pintga participaziun, aunc tunschiu
per vegnir da dar tochen la sera ils
quartfinals en omisduas categorias. La
dumengia ei l’aura lu stada megliera ed
ei era in’emperneivla temperatura du-
ront ils giugs.

Turnier R5–R9
Ella categoria R5–R9 han uonn 8 giu-
gadurs priu part. Aschia ha il turnier
entschiet cul quartfinal. Leu ha ei dau
mo ina surpresa. La numera dus dil tur-
nier, Daniel Fitze (R5) da Schaffusa, ha
buca giu grondas schanzas encunter
Hanspeter Calörtscher da Glion e spiars
cun 1:6 e 5:7.

En ils mezfinals eis ei vegniu min-
tgamai tier giugs denter giugadurs dil
medem club. Claudio Friberg ha dau
encunter Toni Schmid, omisdus dil
club da tennis Danis-Tavanasa. Suen-
ter ina dira lutga ha la numera in, Clau-
dio Friberg, gudignau cun 6:3, 5:7 e
6:2. El secund miezfinal ha ei dau in

duel da dus giugadurs da Glion. Suen-
ter sia victoria encunter la numera dus
dil turnier ha Hanspeter Calörtscher
buca giu grondas breigias encunter An-
dreas Beer e ha gudignau clar cun 6:1 e
6:4.

El final ein Hanspeter Calörtscher e
Claudio Friberg fruntai in sin l’auter.
Per Hanspeter ha quel entschiet fetg
bein ed el ha dominau claramein e gu-
dignau igl emprem set cun 6:3. Era el
secund set ha el variau fetg bein il giug
ed ei ha vesiu ora sco sch’il final fuss de-
cidius spert. Tier il resultat da 5:4 e
40:30 ha Hanspeter giu la schanza da
gudignar il giug. El ha denton plazzau
il bal per paucs centimeters sur la lin-
gia ora ed aschia ei Claudio vegnius da
seliberar aunc inagada. El ha fatg siu
tschunavel punct e cuort suenter ha el
gudignau il set cun 7:5. El tierz set han
las forzas da Hanspeter schau suenter e
Claudio ha fa gronda presiun. El ei ius
cun 2:0 en avantatg e ha teniu quel to-
chen la fin era sche Hanspeter ha em-
pruau tut d’aunc inagada dar ina viul-
ta al giug. Aschia ha Claudio gudignau
il set cun 6:4 e ha saviu defender dano-
vamein la victoria dils dus onns prece-
dents.

Turnier R7–R9
Ella categoria R7–R9 han 11 giugadurs
priu part. En quei turnier han ins viu,
medemamein sco el turnier R5–R9,
per part fetg bials giugs. En in miezfi-

nal ha Daniel Maissen da Trun dau en-
cunter Markus Casanova da Glion. Tiel
resultat da 6:6 ha ei dau ina decisiun
cuorta e leu ha deplorablamein Markus
stuiu dar si pervia d’ina stratga en ina
muscla. El secund miezfinal ei igl indi-
gen Marcellino Flury fruntaus sin Reto
Caminada da Panaduz. Suenter varga
duas uras ha Reto gudignau il giug cun
7:5 e 7:6. Marcellino ha giu pliras
schanzas da gudignar igl emprem sco
era il secund set ed aschia procurar
ch’in giugadur indigen vegni puspei
inagada en in final, mo el ha deplora-
blamein buca nezegiau ina da quellas.

El final ha Reto Caminada dominau
naven dall’entschatta e gudignau igl
emprem set claramein cun 6:1. El se-
cund set eis el ius puspei spert cun 4:1
en avantatg. Daniel Maissen, el ei veg-
nius per l’emprema gada en in final
d’in turnier regiunal, ei vegnius pér us-
sa el giug e ha saviu egalisar sin 5:5. En
quella fasa dil giug han las forzas da Re-
to schau suenter, mo ei ha tuttina tun-
schiu ad el da far ils puncts necessaris
per gudignar il secund set cun 7:5 ed
aschia era il turnier. Suenter ch’el ha
giu spiars avon dus onns in final fetg
dramatic encunter Michael Caduff da
Danis ha el saviu festivar si’emprema
victoria a Breil.

Il Cadi Masters ha liug l’auter onn
naven dils 17 entochen ils 19 da set-
tember a Breil.

Marcellino Flury

